
Vík, 29. september 2026 

Svar við erindi um gjaldskrár og húsnæðismál 

Til: VR, Landssambands íslenzkra verzlunarmanna og Fagfélaganna 

Við þökkum fyrir erindi ykkar frá 14. september um framlag sveitarfélaga til verðstöðugleika. Mýrdalshreppur 
tekur undir mikilvægi þess að gjaldtaka og þjónusta sveitarfélagsins taki mið af stöðu heimila. Hér er afstaða 
okkar til þeirra fjögurra atriða sem þið nefnið sérstaklega. 

Gjaldskrár og kostnaður barnafjölskyldna 

Við munum fara yfir fyrirhugaðar gjaldskrár fyrir árið 2027 við gerð fjárhagsáætlunar og meta sérstaklega áhrif 
breytinga á barnafjölskyldur og fólk með lágar tekjur. Sveitarfélagið hefur gætt hófs í hækkunum á gjaldskrám á 
síðustu árum, en þær hafa að jafnaði verið um 3,5% síðustu ár. 

Mýrdalshreppur mun fylgja öðrum sveitarfélögum eftir með vísan til ályktunar sem samþykkt var á landsþingi 
Sambands íslenskra sveitarfélaga í liðinni viku um hækkanir á gjaldskrám og að stuðst verði við 2,5% 
verðbólgumarkmið Seðlabanka Íslands. 

Framboð lóða og íbúðaruppbygging 

Sveitarfélagið mun halda áfram að undirbúa og auglýsa byggingarhæfar íbúðarlóðir eftir því sem skipulag og 
innviðir leyfa. Unnið er að stóru skipulagi í austurhluta Víkur sem mun tryggja lóðaframboð til framtíðar og 
unnið hefur verið ötullega í samræmi við samkomulag sem sveitarfélagið undirritaði við innviðaráðherra árið 
2023. Sveitarfélagið hefur í samstarfi við Brák íbúðarfélag unnið að byggingu hagkvæmra leiguíbúða og í árslok 
2026 verður framboðið orðið 15 íbúðir, en fyrir þremur árum voru engar slíkar íbúðir í Vík. 

Bilið milli fæðingarorlofs og leikskóla 

Mýrdalshreppur er með í gildi reglur um heimagreiðslur til foreldra barna á biðlista eftir leikskólavist samkvæmt 
gildandi reglum. Fjárhæðin er 97.000 kr. á mánuði fyrir hvert barn; réttur hefst almennt við 12 mánaða aldur 
barns en við 9 mánaða aldur hjá einstæðum foreldrum. Þetta er tímabundinn stuðningur þar til boð um 
leikskólavist berst.  

Það er hins vegar gleðiefni að frá árinu 2024 hefur sveitarfélagið ekki þurft að greiða neinar slíkar greiðslur 
heldur hafa öll börn fengið vistun á leikskólanum Mánalandi. 

Aðrar aðgerðir til að létta undir með heimilum 

Sveitarfélagið telur mikilvægt að hinn almenni markaður sýni jafnframt samfélagslega ábyrgð í baráttunni við 
verðbólguna í því augnamiði að kveða hana niður og ná fram lækkun vaxta til hagsbóta fyrir heimilin í landinu.  

 

Virðingarfyllst, 

Einar Freyr Elínarson 
sveitarstjóri Mýrdalshrepps 


